
SAMANDRAG 
 
Fylkesbiblioteka i Hordaland, Sogn og Fjordane og Møre og Romsdal samarbeider om drifta 
av bokbåten ”Epos” , og dei tre fylkesbiblioteka gjekk saman om eit prosjekt der ein ville teste 
ut bruken av profesjonell design og symbolbruk for å marknadsføre bibliotektilbodet til barn, 
ved bruk av bokbåten.  Designbyrået Fuggibaggi vart vald til å utvikle ein ny design-ide og til 
å skape materiell etter ein einsarta grafisk profil.  Det vart tatt i bruk nye plakatar og 
ruteomslag for å reklamere for bokbåten, og det vart oppretta ein Bokbåtklubb for barn i 1.-
7.klasse ved skolar som brukar bokbåten.  Til bokbåtklubben vart det laga bokmerke, 
klistremerke, t-skjorter og bæreposar.  Det vart laga eit eige medlemsblad som vert sendt til 
alle medlemmane før kvar tur, og der ein til no har gitt ut 4 nummer.  Ein har oppnådd større 
merksemd om bokbåtturane blant barna, og ein tettare kontakt med elevane som brukar 
bokbåten, ved at dei sender inn svar på konkurransar, teikningar, vitsar og anna til 
fylkesbiblioteka mellom turane.  Ved at dei same elementa går igjen i ulike typar materiell, 
opplever ein også gjenkjenning, og særleg barn synest det er morosamt å oppdage den 
gjennomgåande ”bokbåtkatta” . 
 
 

BAKGRUNN 
 

Tradisjonelt har ikkje folkebibliotek hatt ein medveten bruk av design i marknadsføringa av 
tilboda sine. Som oftast har marknadsføringa vore knytt til enkelttiltak, eingongshendingar 
eller ein sentral produksjon av marknadsføringsmateriell. Av alle biblioteket sine 
brukargrupper er spesielt barn opne for marknadsføring, symbolbruk og identitetsskaping, dei 
knyter seg lett til symbol og identitetsskapande tiltak. Det er difor interessant å sjå på om 
biblioteket kan ta i bruk ein heilskapleg design og profil for å marknadsføre biblioteket sine 
tenester med spesiell vekt på formidlingsarbeidet. Ein bør sjå på alt frå innreiing, lyssetting, 
personalet si påkledning og åtferd, marknadsføringsmateriell, logo/symbolbruk og 
kommunikasjon med brukarane både i biblioteket og utanfor. Dette prosjektet vil prøve ut 
bruk av profesjonell design og symbolbruk for å marknadsføre bibliotektilbodet for barn. 

Bokbåten er eit unikt bibliotektilbod til folk langs vestlandskysten. Dette er eit 
bibliotektilbod som er godt egna som laboratorium for utprøving av design og symbolbruk i 
marknadsføringa av bibliotektilbodet. Barn er den klart største og mest aktive brukargruppa 
på bokbåten. Ettersom bokbåten berre kjem to gonger i året vert ikkje dette bibliotektilbodet 
sentralt i dagleglivet til brukarane. Samstundes fell barna på bokbåten utanfor dei fleste 
lesestimuleringstiltaka som vert arrangert frå sentralt hald. Bokbåtfylka ynskjer å gjere noko 
med denne stoda og ser eit godt høve til både å stimulera til lesing mellom bokbåtturane og 
byggje opp eit større medvit om bibliotektenester hos dei som berre har bokbåten som 
bibliotektilbod. 

MÅLSETJING 
 
Prøve ut ein medviten bruk av ein heilskapleg design spesielt retta mot formidling til barn der 
ein legg vekt på lesestimulering og å skape lojalitet og identitet i forhold til eit bibliotektilbod  
Gjennom å : 

 Knytte sterkare kontakt mellom barn og det bibliotektilbodet som bokbåten 
representerer 

 Gje eit betre tilbod til barna mellom bokbåtturane og når bokbåten kjem 
 Styrke samarbeidet mellom fylkesbiblioteka i dei tre fylka Møre og Romsdal, Sogn og 

Fjordane og Hordaland. 
 Utvikle ein modell med overføringsverdi til anna bibliotekverksemd 

 
 

MÅLGRUPPE 
  
Barn i grunnskolealder, 1.-7.klasse, som er lånarar på bokbåten.  Skolane og lærarane som er 
brukarar av tilbodet. 
 

SAMARBEIDSPARTNARAR 
 
Møre og Romsdal fylkesbibliotek, Sogn og Fjordane fylkesbibliotek, Hordaland 
fylkesbibliotek.  Prosjektleiinga vart først lagt til Møre og Romsdal, men vart overført til 
Hordaland då bokbåtdrifta, i ein kort periode, vart lagt ned i Møre og Romsdal.  Seinare vart 
prosjektleiinga flytta tilbake til Møre og Romsdal, då prosjektleiar i Hordaland slutta i 
stillinga. 
 

STATUS FØR PROSJEKTSTART 
 
Dei tre fylkesbiblioteka samarbeider om bruken av bokbåten ”Epos”, og har gjort det sidan 
1964.  Biblioteket om bord inneheld 5-6.000 bøker, og til saman vert 164 stader besøkt 2 
gonger i året.  Bokbåten besøker dei små stadane, inne i fjordane og ute på øyane, som ikkje 
har andre bibliotektilbod. Totalt utlån i 2002 var 60.054 b.  I tillegg til bibliotektilbodet har 
ein også med kulturtilbod på alle turane, det kan vere ein forfattar, dokketeater, teater, 
musikk, el. anna.  Bokbåten har tilbod både til barn og vaksne, men det er i stadig større grad 
barna som er den største brukargruppa, og barnebøker er blitt prioriterte ved bokinnkjøpa til 
fylkesbiblioteka. 
Ein viktig del av tilbodet er bruken av bøkene mellom turane. På kvart stopp bokbåten har er 
det ein kontaktperson som tar seg av vidareutlån, og som samlar inn bøker før båten kjem.  
Med dette prøver ein å sikre sirkulasjon av bøkene, og gi eit betre bibliotektilbod.  I stadig 
aukande grad har vi fått skolar til å ta dette kontaktansvaret, og dette er ei utvikling som vi 
ønsker, for det er på skolane ein best oppnår bruk av bøkene.  Skolane får med bokkasser på 
land, og kan dermed supplere dei ofte magre samlingane i skolebiblioteka.  Skolane er difor 
viktige samarbeidspartnarar for oss, og både skolar og barnehagar er viktige brukarar av 
bokbåten.  Som elles i biblioteka har ein merka at utlånet til barn har gått noko ned, og har eit 

ønske om å motverke dette gjennom lesestimulerande tiltak.  Samstundes har det vore eit 
ønske om eit tettare samarbeid med skolane, og større merksemd om bokbåten når han kjem. 
 

FRAMDRIFT – TIDSPLAN 
 
Våren 2000.  Førebuande møte mellom dei tre fylkesbiblioteka. 
 
Hausten 2000. Oppstart av prosjektet. Tildeling av midlar frå Statens bibliotektilsyn til eit 3-
årig prosjekt.  Oppretting av prosjektgruppe med ein bokbåtansvarleg bibliotekar frå kvart 
fylkesbibliotek, og prosjektleiing der dei tre fylkesbiblioteksjefane var med.  I løpet av 
prosjektperioden har ein hatt 4 felles møte der både prosjektgruppa og prosjektleiinga har vore 
med. 
Det vart etablert kontakt med designbyrået Fuggibaggi og forfattaren Rolf Sagen, som 
arbeidde med idear for utforming av eit visuelt design og ein grafisk profil for nytt materiell, 
og med ideen om ein bokbåtklubb. 
 
Våren 2001.  Fuggibaggi la fram eit forslag til heilskapleg design på bokbåten "Epos" som 
omfatta innreiing, dekorasjon og grafisk utforming av materiell som plakatar, bokmerke og 
liknande. Prosjektgruppa vedtok å satse på ideen frå Fuggibaggi og gav dei i oppdrag å jobbe 
vidare med konkret utforming av materiell.  Prosjektgruppa vedtok samstundes at ein ville 
prioritere oppstart av ein bokbåtklubb for barn i l.-7.klasse som er lånarar på bokbåten.  Rolf 
Sagen presenterte ei nyskriven forteljing som prosjektet sto fritt til å bruke: Krokodillane i 
Kroken. 
 
Hausten 2001.  Ein tok i bruk nye ruteomslag og plakatar.  Bokbåtklubben vart oppretta og 
skoleelevane fekk teikne seg som medlemmer om bord på bokbåten.  Dei fekk då utdelt 
klistremerke, bokmerke og invitasjon til å delta i ein teikne- eller skrivekonkurranse.  Det vart 
utarbeidd informasjonsbrosjyre til dei nye medlemmane, innmeldingsskjema og skriv til 
skolane som vart sendt ut på førehand. 
 
Våren 2002.  Det første medlemsbladet for bokbåtklubben vart sendt ut til medlemmane i 
førekant av vinterturen.  Det blei laga eigne bæreposar med ny design, og  T-skjorter for 
bokbåtklubben som vert brukte som premiar i teikne-/skrivekonkurransen. 
 
Hausten 2002.  Nytt bokbåtblad og nye premiar.  Verving av nye førsteklassingar. 
 
Våren 2003.  Nytt bokbåtblad og nye premiar 
 
Hausten 2003.  Nytt bokbåtblad og nye premiar.  Verving av nye førsteklassingar. 
 

GJENNOMFØRING AV PROSJEKTET 
 
Ein var i utgangspunktet oppteken av at nokon skulle sjå med nye auge på bokbåten, og 
designbyrået Fuggibaggi fekk ut i frå dette frie hender til å utforme nye idear. Det første året 
vart brukt til planleggjing og utarbeiding av idear, og representantar frå Fuggibaggi var med  
på ein dag med bokbåten hausten 2000.  Dei arbeidde så vidare med eit forslag som dei 
presenterte for prosjektgruppa våren 2001.  Det vart då teke ei endeleg avgjerd om å bruke 

Fuggibaggi som leverandør.  Dei hadde sett på heilheita om bord, og presenterte forslag både 
til innreiing og til utsmykking av båten, i tillegg til grafisk utforming av materiell. 
Fuggibaggi har brukt ”historia”  som utgangspunkt for sitt arbeid med dekor og logo.  
Hovudideen er ”Fabeldyret Epos”, eller ”bokbåtkatta”  som dukkar 
opp stykkevis og delt på dei ulike produkta, og vart foreslått mellom 
anna som logo på utsida av båten, på vimplar på toppen av båten, til 
bokmerke, medlemskort og til dekor av bildebokkassa.  Dei hadde 
også laga forslag til ny innreiing, med nye bokhyller, og nye 
løysingar til fargar på veggar og golv, og lys-setting i biblioteket. 
 
Mange av desse ideane var gode,  dei økonomiske rammene har 
avgrensa noko kva ein har tatt i bruk, men ideane vert  tatt vare på til 
seinare vurderingar.  Dei grafiske løysingane som er brukte til 
materiellet er utvikla frå grunnen av, dei er unike for oss – og vi står fritt til å bruke desse.  To 
ulike idear er brukte, den eine har fabeldyret ”bokbåtkatta”  som tema, og denne katta går igjen 
på bokmerke, klistremerke, namneskilt, bæreposar og T-skjorter. På plakatar og ruteomslag 
har ein brukt båten og fjorden som blikkfang.   
 

 

 

BOKBÅTKLUBBEN 
 
På møtet våren 2001 bestemte prosjektgruppa at ein ville satse på å starte opp ein klubb for 
barn som er lånarar på bokbåten, avgrensa til dei som går i grunnskolen, 1.-7.klasse.  
Etterkvart har bokbåtklubben vorte ei hovudsatsing i prosjektet.  Det var ein av fleire idear 
som Fuggibaggi var bedne om å kome med forslag til.  På møtet var også forfattaren Rolf 
Sagen som presenterte to nyskrivne forteljingar som vi kunne bruke fritt.  Dermed vart 
”Krokodillane i Kroken” valt som hovudforteljing.   
 
Vi bestemte at ved innmelding skulle medlemmane få utdelt klistremerke, og eit bokmerke 
der byrjinga av denne forteljinga sto trykt, med eit utfording til elevane om sjølv å dikte 
vidare som ein skrivekonkurranse.  For dei minste, i 1.-3.klasse gjekk konkurransen ut på å 
fabulere fritt rundt ” fabeldyret Epos”  og teikne sin eigen variant av dette.  Vi vurderte å lage 
medlemskort/lånekort i same utforming som klistremerket, men let det vere – sidan bokbåten 
kjem berre to gonger i året ville det vere urealistisk å vente at elevane skulle passe på lånekort 

i mellomtida.  Derimot vart det laga namneskilt etter den same malen, som 
personalet om bord brukte, med teksten ”Eg arbeider på bokbåten”.  Vi var lenge i 
tvil om namn på klubben, ønska oss eit riktig slåande namn, men fant det aldri – 
dermed vart namnet rett og slett Bokbåtklubben 
 
 
 
 
 
 

 
Hausten 2001 byrja vervinga til bokbåtklubben, og det 
vart sendt brev til alle skolane på førehand med 
informasjon om klubben.  Skolane fekk også 
innmeldingskort på førehand, slik at dei var førebudd 
når dei kom om bord.  Ein hadde også laga ei enkel 
brosjyre som elevane fekk med seg heim, der ein 

presenterte ideen med bokbåtklubben, og inviterte dei til å ta del i teikne- og 
skrivekonkurransen. Denne første hausten vart det verva til saman 1.343 medlemmar til 
klubben i dei tre fylka.  Medlemstalet svingar litt, ved at ein melder ut 7.klassingane, og 
vervar nye 1.klassingar, men ligg omtrent rundt denne mengda. 
Det var viktig at ingen skulle tru at dei med dette vart melde inn i ein bokklubb der dei ville 
binde seg til kjøp av bøker – dette skulle vere eit tiltak for å fremje leselyst først og fremst, 
heilt uforpliktande, og med på å gi ei positiv oppleving av å besøke bokbåten.   
 
Medlemsblad skulle sendast ut to gonger i året, rett før kvar tur med bokbåten.  Slik ville ein 
minne elevane på at båten kom, og skape litt ekstra merksemd rundt turane.  I bladet skulle 
derfor bokbåtruta stå og oversikt over framsyningane om bord. Og der skulle det vere lesetips 
– dette gjorde vi til ein stor og viktig del av bladet.  I tillegg ville vi ha ein konkurranse kvar 
gong, for vi ønskte at elevane også skulle kome i direkte kontakt med oss.  Vi inviterer òg 
skolane til å sende oss bokmeldingar, fortelj ingar og anna som dei arbeider med.  Dessutan 
fyller vi opp bladet med vitsar, gåter, små forteljingar, bilete frå turane og teikningar frå 
medlemmane.  Bladet blir trykt på den måten at ein har ein fellesdel som er lik for alle tre 
fylka, og 4 sider som kvart fylke disponerer til lokalt stoff. Alle dei tre fylkesbiblioteka 
leverte stoff til fellesdelen av bladet, og vi bestemte i fellesskap kva som skulle vere av 
innhald, og delte på arbeidet med å skrive bokmeldingar. Kvart fylkesbibliotek laga så fire 
sider med lokalt stoff frå sitt fylke, med bokbåtruta, programoversikt for framsyningane, 
vinnarar av siste konkurranse, bilete frå turane og innsende teikningar.  Vi har spandert mange 
bilete og friske fargar i bladet – og meiner det er viktig at det ser såpass innbydande ut.  
 
 
Til vinterturen 2002 vart det første medlemsbladet sendt ut.  Bladet vart trykt av EKH-trykk i 
Molde, som også hjelpte til med lay-out.  Bladet vart utforma etter dei same ideane som det 
andre materiellet, med ”bokbåtkatta”  som eit gjennomgåande element.  Vi ville at bladet 
skulle vere blått som hovudfarge – for å spegle blåfargen frå båten ”Epos” – og frå havet…  
Elles vart det brukt mykje fargar, og sterke fargar, og vi er svært godt nøgde med utforminga 
av bladet.  Ved trykkinga av første nummer vart det lagt ein mal som sidan har vorte følgt, 
med små variasjonar i t.d. fargevalet frå blad til blad.   

I det første nummeret vart forteljinga Krokodillane i Kroken trykt i fullstendig form, saman 
med  konkurransevinnarane sine forslag til slutt på historia. 
 
Medlemsbladet vert trykt i eit opplag på 1.100 i Møre og Romsdal, 500 i Sogn og Fjordane, 
og 600 i Hordaland, og utsendinga vert gjort til skolane som fordeler blada til medlemmane. 
 

GRAFISK PROFIL 
 
Hausten 2001 tok ein for første gong i bruk det nye materiellet – ved første turen som gjekk i 
Møre og Romsdal brukte ein dei nye ruteomslaga og dei nye plakatane. 
 
Det høyrer med til historia at haustturen 2001 var svært spesiell i Møre og Romsdal.  Etter at 
fylkestinget i 2000 hadde vedteke å legge ned bokbåtdrifta som eitt av mange sparetiltak i ein 
stor fylkeskommunal kuttpakke, hadde bokbåten gått avskjedstur i fylket i oktober 2000.  
Fylkesbiblioteka i Sogn og Fjordane og Hordaland var i gang med å finne nye avtalar for drift 
av båten i berre to fylke.  Ein rekna med at drifta i Møre og Romsdal var over, og bøkene vart 
gitt bort til skole- og folkebiblioteka langs kysten.  På denne turen vart det faktisk starta ein 
underskriftsaksjon, og ein fekk i tillegg stor mediedekning.  Saka vart teken opp av leiar i 
kulturutvalet, og enda med at desembertinget vedtok framleis drift av bokbåten i Møre og 
Romsdal!  Denne avgjerda kom likevel så seint at rutene for vårturen var lagde, og Møre og 
Romsdal måtte stå over ein tur.   
 
Hausten 2001 var difor ein ny start for bokbåten i Møre og Romsdal, og det høvde difor ekstra 
godt å også ha med eit heilt nytt tilbod – Bokbåtklubben – som synte at ein verkeleg satsa 
framover. 

Til vinterturen 2002 hadde vi også fått laga 
bæreposar med ”bokbåtkatta”  som motiv.  Desse er 
ikkje knytt berre til bokbåtklubben, men vert brukte 
ved lån om bord, og har teksten ”Eg har lånt bøker 
på bokbåten Epos”. 
 
 
 
 

 
 
 
 
Som premiar til dei medlemmane som er vinnarar av 
konkurransane i bladet, eller som elles har sendt inn 
teikningar og liknande vart det produsert eigne T-skjorter.  
Desse er i hovudfargen blå med kattehovudet på og teksten 
Bokbåtklubben. 
 
 
 
Vi har no brukt det nye materiellet i vel 2 år – 5 turar med 
plakatar og ruteomslag – og har sendt ut 4 nummer av 
medlemsbladet.  Vi synest med dette at vi har etablert ein ny identitet med ny design, og 
element som kan kjennast igjen i det ulike materiellet.  Bokbåtklubben er innarbeidd, og 
elevane forventar å få medlemsbladet når bokbåtturen nærmar seg.  Det er ikkje lett å måle 
bruken, men det viser seg at til dømes svarbunken i høve til konkurransane aukar litt for kvart 
nummer vi sender ut.  Om bord på bokbåten vert det spurt etter dei bøkene som har fått 
meldingar i bladet.  Derimot er skolane ikkje dei lettaste å få oppretta gjensidig kontakt med.  
Vi prøver å bruke utsendinga av medlemsbladet til å nytte sjansen til å be skolane ta kontakt 
med oss når dei jobbar til dømes med leseprosjekt så kan vi vere interessert i å publisere 
elevane sine bokmeldingar og anna. 
 
Mykje av dei andre ideane frå Fuggibaggi, som gjekk på innreiing og direkte utsmykking av 
båten, har vi måtta utsetje av ulike årsaker.  Delvis på grunn av økonomien i fylkesbiblioteka, 
men ein viktig grunn var også at ein våren 2003 utlyste ny anbodsrunde for drifta av 
bokbåten, og det var ikkje aktuelt å investere noko i ”Epos” i ein periode då ein ikkje visste 
om det var denne båten ein skulle bruke i framtida.  No er dette avklara, nye kontraktar er 
teikna om bruk av ”Epos” som bokbåt, med nye eigarar.  Det vil dermed vere aktuelt å ta opp 
til ny vurdering om ein skal investere i nye bokhyller m.m. 
 

ØKONOMI 
 
Prosjektet fekk tildelt 400.000,- kr. i prosjektmidlar frå Statens bibliotektilsyn, med 100.000,- 
i 2000, 100.000,- i 2001 og 200.000,- i 2002.  Dei tre fylkesbiblioteka har brukt eigne 
personalkrefter til arbeidet med prosjektet, og med størst ressursbruk der prosjektleiinga har 
lagt.  Fylkesbiblioteka har også sjølv tatt portoutgiftene, som har vorte ganske omfattande 
etterkvart som utsendingane av medlemsbladet kom i gang.  Ein stor del av midlane det første 

året gjekk til å betale Fuggibaggi design for å utvikle sjølve ideen til ein ny profil.  Når dette 
først var på plass er midlane brukte til produksjon av materiell: plakatar, ruteomslag, 
klistremerke, bokmerke, bæreposar, t-skjorter, og til trykking av medlemsbladet. 
 
Ei stor utgift har vore trykking og utsending av medlemsbladet, men vi har vurdert det slik at 
det var viktig å ha ein freistande trykksak med mange bilder og klare fargar.  Vi har, etter 
fleire utgåver, fått pressa prisane for trykkinga noko ned – felles trykking vert billigare, men 
kan ikkje alltid gjennomførast:  Når Møre og Romsdal må ha sitt blad klart til utsending, har 
ofte ikkje Hordaland lagt ruta for sin tur.  Men ein har gjerne klart fellestrykking for to av 
fylka, og det hjelper på sluttrekninga.  Vi fekk også etter kvart momsfritak p.g.a. bladet kjem 
ut regelmessig, med minst 2 nummer pr år.  Trykkeutgiftene var i underkant av kr 30.000, - 
for siste nummer. 
 

KONKLUSJON: 
 
Vi er svært nøgde med det materiellet som er utarbeidd, og synest at det grafiske uttrykket 
presenterer bokbåten på ein god måte.  Dette vil vi halde fram med å bruke.  Særleg barn ser 
igjen elementa, som kattefiguren, i det ulike materiellet.  Bokbåtklubben har vore ein suksess, 
sidan nesten alle elevane som går på skolar som brukar bokbåten, er vortne medlemmer.  
Medlemsbladet synest vi er veldig fint, vi har funne ein mal som fungerer for innhaldet, og 
utsjånaden er fargerik og lesefremjande.  Bladet blir sendt til alle medlemmane før kvar tur, 
og fungerer som ei påminning om at bokbåten kjem.  Elevane får med bladet heim, og 
foreldra kan vere med på å planleggje besøk om bord, i den grad tidspunktet ligg utanom 
skoletida.   
Vi ønsker å gjere bokbåtklubben, med medlemsbladet, til ei permanent ordning som held fram 
også etter at prosjektperioden er ute. 
 
I prosjektperioden har dei tre fylkesbiblioteka hatt eit godt samarbeid med jamnlege møter for 
å planleggje framdrift i prosjektet.  Vi har også fordelt arbeid mellom oss når det gjeld 
skriving til medlemsbladet, og får nytte av felles ressursbruk. 
 

FRAMTIDA – ETTER PROSJEKTPERIODEN: 
 
For å kunne fortsetje å trykke medlemsbladet, må det hentast inn økonomisk støtte frå andre, 
og ein arbeider no med  å få til ei form for sponsing av trykkinga. 
 
Nettside for bokbåtklubben har vore ein av ideane i prosjektperioden, vi hadde tenkt oss at det 
kunne fungere som ein møtestad for medlemmane, også mellom turane.  Undersøkingar i 
starten av prosjektet viste imidlertid at det var ganske få av dei små skolane som brukte 
internett aktivt, og oppretting av nettstad vart difor ikkje prioritert.  Vi har likevel lyst til å 
prøve å få på plass slike nettsider, og ved Hordaland fylkesbibliotek kan det no vere rom for å 
arbeide med dette, ved at ein av bibliotekarane der studerer nettpublisering for bibliotekarar.  
Vi ønsker oss nettsidene som eit supplement til medlemsbladet, men det kan tenkast at dersom 
ein over tid vil få problem med å skaffe midlar til trykking av medlemsbladet, kan nettsidene 
vere kanalen for kommunikasjon med medlemmane.  Vi trur likevel at det er nødvendig at 
bokbåtklubben er enda meir innarbeidd før ein kan ha nettsider som einaste 
kommunikasjonskanal overfor medlemmane.  Det er verdfullt å få det trykte bladet direkte 

sendt til kvar einskild av medlemmane, og bladet i seg sjølv verkar lesefremjande gjennom 
fargerik lay-out og lettfatteleg innhald. 
 
Heilt til slutt ønsker prosjektgruppa å dele forteljinga Krokodillane i Kroken, med lesarane av 
rapporten: 
 

KROKODILLANE I 
KROKEN 

av Rolf Sagen 
 
Langt inne i ein fjord, under eit høgt fjell, 
låg der ei lita bygd som heite Kroken.  Der 
budde det bare krokodillar.  To gonger i 
året kom Bokbåten til Kroken, men det var 
ingen som lånte bøker der, for krokodillane 
brydde seg ikkje om bøker, og ikkje kunne 
dei lese heller. 
 
Bibliotekarane på Bokbåten tenkte mykje 
på dette, men kom ikkje på kva dei skulle 
gjere.  Noen meinte at dei burde slutte å 
dra til Kroken med Bokbåten.  Men då var 
det ein av bibliotekarane kom på den 
tanken at dei skulle lære krokodillane å 
lese.  Dette syntest alle var ein god ide.  
Men kven skulle ta på seg jobben? 
 
Det var mange lærarar i landet, men det var 
ikkje mange som hadde lyst til å dra til 
Kroken for å lære krokodillane å lese.   
Det var bare ein.  Og det var ein lærar som 
heitte Dille.  Kva lærar Dille heitte til 
fornamn var det ingen som visste.  Ikkje 
han sjølv ein gong.  For han hadde gløymt 
det. 
- Men kan du lære krokodillane å lese 
bøker, lærar Dille, spurde sjefen for 
Bokbåten?  
– Ja, det kan eg, sa lærar Dille.  – Fint.  
Kor lang tid vil det ta?   - 7 år, sa lærar 
Dille.  – Vel , set i gang, sa sjefen for 
Bokbåten.  Og så reiste lærar Dille til 
Kroken og slo seg ned der for å lære 
krokodillane å lese bøker.  Og då bokbåten 
kom tilbake, sju år seinare, ville alle 
krokodillane låne bøker.  Noen ville ha 
tjukke bøker og andre ville ha tynne.  Noen 

ville ha romanar og dikt, medan andre ville 
bare ha kokebøker eller bøker om 
motorsyklar og fuglar. 
 
Når krokodillane skulle lese låg dei heilt 
stille med ei bok tett framfor snuten.  Slik 
kunne dei ligge i opptil fleire timar, heilt 
stille.  Til slutt opna dei munnen og slukte 
heile boka i eit einaste jafs.  
 
- Er du sikker på at dei les, spurde sjefen 
for Bokbåten.  – Nei, men dei er veldig 
glade i bøker.  – Ja det er fint,sa sjefen, 
men kan du ikkje lære krokodillane å lese 
slik at dei forstår kva som står i bøkene.  – 
Det kan eg godt, sa lærar Dille, men det vil 
ta 7 år.  – Javel, men skunde deg, sa 
bibliotekaren, elles får vi ikkje pengar av 
staten og fylket og kommunen. 
 
Så gjekk det  7 år til, og då Bokbåten kom 
tilbake sto det fullt av litteraturinteresserte 
menneske på kaien, og alle ville låne 
mange bøker.  Men det var ingen 
krokodillar å sjå.  Gamle lærar Dille sto 
også der.  Han var glad, men ganske sliten. 
- Så hyggeleg at det er blitt så stor interesse 
for bøker her,sa sjefen for Bokbåten.  – Ja, 
det var litt av eit strev, sa lærar Dille og 
smilte svakt.  – Men kor er det blitt av 
krokodillane, eg ser bare vanlige folk her.  
– Ja, dei ser ut som vanlige folk, men det 
er krokodillar.  – Er du sikker på det, 
spurde sjefen.  – Ja, heilt sikker, sa lærar 
Dille, det tar meir enn sju år å bli folk.  
Men det er ein god begynnelse.  – Det 
synest eg og, sa sjefen for Bokbåten.  Han 
var både glad og fornøgd, for no fekk han 
meir pengar både frå staten og fylket og 
kommunen. 


